
Nd. 34. Frumvarp til laga [34. mál]
um utanríkisþjónustu Íslands.

(Lagt fyrir Alþingi á 90. löggjafarþingi, 1969.)

1. gr.
Utanríkisþjónustan fer með utanríkismál og gætir í hvívetna hagsmuna Islands

gagnvart öðrum ríkjum. Hún skal einkum gæta hagsmuna Íslands að þvi er snertir
1) stjórnmál og öryggismál,
2) utanrfkisverzlun, og
3) menningarmál.
Utanrikisþjónustan annast í nmboði forseta samningagerðir við önnur ríki, nema

þar frá sé gerð undantekning í lögum eða forsetaúrskurði.
Þá skal utanríkisþjónustan einnig veita íslenzkum ríkisborgurum vernd og

aðstoð gagnvart erlendum stjórnarvöld um, stofnunum og einstaklingum.

2. gr.
Utanríkisþjónustan greinist í utanríkisráðuneytið, sendiráð Íslands, fastanefndir

hjá alþjóðastofnunum og ræðismannsskrifstofur.

3. gr.
Yfirstjórn utanríkismálanna er hjá utanríkisráðuneytinu, og hefur það eftirlit

með því, að lögum og reglugerðum um framkvæmd utanríkismála sé fram fylgt.
Ráðuneytisstjóri utanríkisráðuneytisins sér um daglegan' rekstur þess, ásamt

öðrum starfsmönnum, sem til þess eru skipaðir. Nánari fyrirmæli um verkaskipt-
ingu og starfsemi utanríkisráðuneytisins skulu sett reglugerð.

4. gr.
Sendiráð. fastanefndir hjá alþjóðastofnunum og ræðismannsskrifstofur skulu

staðsettar erlendis á þeim stöðum, þar sem slikt er álitið nauðsynlegt til gæzlu á
hagsmunum Islands.



Ákveða skal með forsetaúrskurði, á hvaða stöðum hafa skuli sendiráð og fasta-
nefndir hjá alþjóðastofnunum, svo og hvar ræðismannsskrifstofur skuli vera.

Skal um ákvarðanir samkvæmt þessari grein haft samráð við utanríkismálanefnd.

5. gr.
Heimilt er utanríkisráðherra að fela forstöðumanni sendiráðs að veita forstöðu

sendiráðum í fleiri löndum en einu eða að vera jafnframt fastafulltrúi hjá alþjóða-
stofnun.

Fela má forstöðumanni sendiráðs og öðrum útsendum sendiráðsmönnum að
annast ræðismannsstörf jafnframt öðrum störfum.

6. gr.
Forstöðumenn sendiráða og fastanefnda hjá alþjóðastofnunum eru ambassadorar,

sendiherrar eða sendifulltrúar.
7. gr.

Ræðismannsskrifstofur skiptast í þrjá flokka: aðalræðismannsskrifstofur, sem
aðalræðismenn veita forstöðu, ræðismannsskrifstofur, sem ræðismenn veita forstöðu
og vararæðismannsskrifstofur, sem vararæðismenn veita forstöðu.

Ræðismenn eru ýmist sendir utan af utanríkisráðuneytinu, sendiræðismenn, eða
kjörnir erlendis, sbr. 4. gr., 1. mgr., kjörræðismenn.

Kjörræðismenn þurfa ekki að vera íslenzkir ríkisborgarar. Þeir taka engin laun.
Heimilt er að veita forstöðumanni ræðismannsskrifslofu nafnbótina aðalræðis-

maður, ef sérstaklega stendur á. Einnig er heimilt að veita forstöðumanni vararæðis-
mannsskrifstofu titilinn ræðismaður.

8. gr.
Forseti Íslands skipar ráðuneytisstjóra og skrifstofustjóra utanríkisráðuneytis-

ins, ambassadora, sendiherra og útsenda aðalræðismenn. Aðrir starfsmenn utanríkis-
þjónustunnar eru skipaðir af utanríkisráðherra.

9. gr.
Þá embættismenn utanríkisþjónustunnar, sem forsetaveitingu hafa fyrir embætti,

getur forseti flutt á milli embætta. Aðrir starfsmenn utanríkisþjónustunnar eru
skyldir að taka við störfum heima í ráðuneytinu eða skrifstofum utanrikisþjónust-
unnar erlendis eftir því sem utanríkisráðherra ákveður, enda sé þá um jafnháan
launaflokk eða hærri að ræða, sbr. 10. gr.

10. gr.
Starfsmenn utanríkisþjónustunnar aðrir en útsendir ræðismenn skipast þessa

flokka heima og erlendis:
1. flokkur: Ráðuneytisstjóri. Ambassadorar A-flokks.
2. flokkur: Skrifstofustjórar. Ambassadorar B-flokks. Sendiherrar.
3. flokkur: Deildarstjórar. Sendiráðunautar.
4. flokkur: Fulltrúar A-flokks. Sendiráðsritarar.
5. flokkur: Fulltrúar B-flokks. Aðstoðarmenn.
Útsendir aðalræðismenn skulu vera í 2. eða 3. flokki samkvæmt 1. mgr., ræðis-

menn í 4. flokki og vararæðismenn í 5. flokki.
Auk þess starfa í utanríkisþjónustunni bókarar, ritarar og annað starfsfólk, eftir

nánari ákvörðun utanríkisráðuneytisins.

11. gr.
Auk þeirra starfsmanna utanríkisþjónustunnar, sem taldir eru í 10. gr., má

skipa, þar sem þörf krefur, sérstaka viðskiptafulltrúa til takmarkaðs tíma. Skulu

þeir vinna að markaðsleit fyrir íslenzkar afurðir og greiða á annan hátt fyrir við-
skiptum við aðrar þjóðir. Launakjör þessara fulltrúa skulu ákveðin í hverju einstöku
tilviki í samráði við hlutaðeigandi aðila, þó þannig að ríkissjóður greiði að jafnaði
ekki yfir helming launa þeirra. Heimilt er einnig að skipa fulltrúa til starfa á öðrum
sviðum, svo sem menningarfulltrúa. blaðafulltrúa, fiski fulltrúa o. fl. Um skipun
fulltrúa samkvæmt þessari grein skal hafa samráð við hlutaðeigandi ráðuneyti, við-
skipta samtök og stofnanir.

12. gr.
í utanríkisráðuneytinu skal vera bókasafn um þjóðarétt og alþjóðamál í umsjá

skjalavarðar ráðuneytisins.
Auk bókasafnsins annast skjalavörður skrásetningu allra samninga íslands við

önnur ríki, útgáfu þeirra og annarra rita, sem út koma á vegum utanríkisráðu-
neytisins.

Heimilt er að veita fræðimönnum afnot af bókasafni ráðuneytisins að fengnu
leyfi ráðherra.

13. gr.
Heimilt er að skipa í utanríkisráðuneytinu sérstakan eftirlitsmann sendiráða og

ræðismannsskrifstofa. Skal eftirlitsmaðurinn fylgjast með rekstri sendiráða og
ræðismannsskrifstofa og gæta þess, að þar sé gætt fyllstu hagkvæmni og sparnaðar.
Eftirlitsmaður skal öðru hvoru heimsækja sendiráð og ræðismannsskrifstofur.

14. gr.
Starfsmenn utanríkisþjónustunnar taka laun samkvæmt almennum reglum um

laun starfsmanna ríkisins. Auk þess skulu starfsmenn erlendis fá greiddar staðar-
uppbætur, sem, miðast við kostnað á nauðsynjum (fæði, húsnæði o. fl.), og aðrar
sérstakar aðstæður á hverjum stað. Þá skulu starfsmenn utanríkisþjónustunnar, sem
dveljast langdvölum erlendis, fá greiddan hluta af kostnaði við að senda börn sín í
skóla á Íslandi. Þessar staðaruppbætur skulu ákveðnar samkvæmt reglum, sem
utanríkisráðherra setur að höfðu samráði við utanríkismálanefnd.

15. gr.
Óheimilt er starfsmönnum utanríkisþjónustunnar að vinna störf utan hennar,

nema sérstaklega standi á og samþykki utanríkisráðherra komi til.
Að öðru leyti gilda um starfsmenn utanríkisþjónustunnar lög um réttindi og

skyldur starfsmanna ríkisins eftir því sem við á.
Ákvæði þessarar greinar taka ekki til kjörræðismanna.

16. gr.
Starfsmönnum utanríkisþjónustunnar, sem veita forstöðu sendiráðum, og sendi-

ræðismönnum er heimilt að fara með þau störf í umdæmum sinum, sem notarius
publicus fer með á íslandi og varða löggerninga íslenzkra ríkisborgara, og einnig,
ef annar aðili er útlendur ríkisborgari. Skjöl, sem þannig eru gefin út á löglegan
hátt, skulu hafa sama gildi á Íslandi og notartalskjöl. sem þar eru gefin út.

Ef ástæða er til, getur utanríkisráðherra veitt kjörræðismönnum sömu heimild
og ræðir um í fyrri málsgrein þessarar greinar.

17. gr.
Útsendum starfsmönnum utanríkisþjónustunnar er heimilt að gefa saman hjón,

og gilda um þær hjónavígslur sömu reglur og borgaralegar vígslur að fslenzkum
lögum.

18. gr.
Kostnaður samkvæmt lögum þessum greiðist úr ríkissjóði með þeirri undantekn-

ingu, sem getið er í ll. gr. Heimilt er, ef ástæða þykir til, að greiða kjörræðismönnum
skrifstofufé að einhverju leyti.

19. gr.
Fyrir embættisverk starfsmanna utanríkisþjónustunnar skal innheimta gjald

eftir nánari fyrirmælum, sem utanríkisráðherra setur með reglugerð.

20. gr.
Utanríkisráðherra setur almennar starfsreglur fyrir starfsmenn utanríkisþjónust-

unnar og ákveður starfssvið þeirra.

21. gr.
Lög þessi öðlast gildi þegar í stað, og eru jafnframt úr gildi felld lög nr. 31

27. júní 1941, um utanríkisráðuneyti Íslands og fulltrúa þess erlendis.

Athugasemdir við lagafrumvarp þetta.

Hinn 6. marz 1968 var á Alþingi samþykkt svo hljóðandi þingsályktun um endur-
skoðun laga um utanríkisráðuneyti Íslands og fulltrúa þess erlendis (Alþt. 1967,
A 348):

"Alþingi ályktar að fela ríkisstjórninni að láta endurskoða löggjöfina um utan-
ríkisráðuneyti Íslands og fulltrúa þess erlendis. Með þeirri endurskoðun skal einkum
stefnt að því að gera utanríkis þjónustuna hagkvæmari og ódýrari en nú. Endur-
skoðunin skal gerð í samráði við þingf'lokkana, og skulu niðurstöður hennar lagðar
fyrir næsta þing."

Með skírskotun til þessarar þingsályktunar skipaði Emil Jónsson, utanríkis-
ráðherra, eftirfarandi menn í nefnd til að endurskoða lögin um utanríkisráðuneytið
á þann hátt sem í þingsályktuninni segir:

Benedikt Gröndal, alþingismann, Gils Guðmundsson, alþingismann, Ólaf Jó-
hannessson, alþingismann, Sigurð Bjarnason, alþingismann og Agnar Kl. Jónsson,
ráðuneytisstjóra, og var hinn síðast taldi skipaður formaður nefndarinnar. Nefndinni
til aðstoðar hefur verið Ólafur Egilsson, fulltrúi í utanríkisráðuneytinu.

Nefndin tók til starfa í byrjun október 1968. Utanríkisráðuneytið útvegaði nefnd-
inni ýmis gögn til notkunar í starfi sínu, svo sem upplýsingar um löggjöf og reglu-
gerðir annars staðar á Norðurlöndum, ásamt ýmsum öðrum upplýsingum um skipun
utanríkismálanna þar. Auk þess fékk nefndin í trúnaði aðgang að áliti um endur-
skoðun á skipulagi utanríkisþjónustu Íslands, sem þrír embættismenn utanrfkis-
þjónustunnar, þeir Agnar Kl. Jónsson, ráðuneytisstjóri, og ambassadorarnir Henrik
Sv. Björnsson og Pétur Thorsteinsson, höfðu samið árið 1964 að tilhlutun þáverandi
utanríkisráðherra Guðmundar 1. Guðmundssonar. Fylgdi álitsgerðinni m. a. uppkast
að frumvarpi til laga um utanríkisþjónustu Íslands ásamt uppkasti að reglugerð um
starfsemi utanríkisráðuneytisins.

Önnur gögn sem nefndin hefur talið þörf á vegna starfs síns hefur utanríkis-
ráðuneytið útvegað smátt og smátt eftir því sem ástæða hefur þótt til.

Samkvæmt sambandslögunum nr. 39, 30. nóvember 1918, fór Danmörk með
utanríkismál íslands í umboði þess og átti svo að vera þau 25 ár, sem sambandslög-
unum var ætlað að gilda. Forsætisráðherra annaðist þau samskipti við danska utan-
ríkisráðherrann, sem nauðsynleg voru til að koma á framfæri við umheiminn þeirri
stefnu og þeim skoðunum sem ríkisstjórn Íslands hafði ákveðið að fylgja á hverjum
Uma, en danski utanríkisráðherrann lét síðan danskar sendinefndir og dönsku
utanríkisþjónustuna framkvæma stefnumið íslenzku stjórnarinnar eftir því sem
þurfa þótti hverju sinni á erlendum vettvangi, hvort heldur sem var á alþjóðlegum

ráðstefnum eða gagnvart einstökum rikjum. Eins fylgdist danska utanrikisþjónustan
með hagsmunamálum Íslands á erlendum vettvangi af sjálfsdáðum og vakti síðan
athygli forsætisráðherra á þessum múlum, ef ástæða þótti til, svo að ríkisstjórn
íslands gæti sinnt slíkum málum ef þurfa þótti og gert þær ráðstafanir sem nauð-
synlegar voru eða æskilegar hverju sinni.

Fyrst í stað lét forsætisráðherra dóms- og kirkjumálaráðuneytið annast þau
bréfaskipti, sem um var að ræða við danska utanríkisráðuneytið, enda stóð svo á á
timabilinu 1917-1926, að forsætisráðherrar þeir sem þá fóru með völd gegndu jafn-
framt embætti dóms- og kirkjumálaráðherra. Árið 1926 var stofnuð lítil skrifstofa
í Stjórnarráðinu, sem síðan annaðist þessi störf, og stóð svo þegar heimsstyrjöldin
síðari hófst haustið 1939. Urðu þá störf skrifstofu utanríkismála fljótlega bæði
fleiri og fjölbreyttari, svo að óhjákvæmilegt reyndist að fjölga nokkuð starfsfólkinu.

I aprílmánuði 1940 var Danmörk hertekin, svo sem kunnugt er, og var þá
útilokað að koma skilaboðum héðan til danska utanríkisráðherrans um m,eðferð
utanríkismálanna. Sömuleiðis var jafn ómögulegt fyrir danska utanríkisráðherrann
og dönsku utanríkisþjónustuna að gæta hagsmuna íslands gagnvart öðrum ríkum á
þessum hættulegu og viðsjárverðu tímum. Alþingi tók þá strax til sinna ráða, og
daginn eftir hernám Danmerkur, hinn 10. april 1940, samþykkti það svofellda þings-
ályktun (Alþt. 1940, A. 416):

"Alþingi hefur á fundi í sameinuðu þingi í dag samþykkt svolátandi þingsályktun
um meðferð utanríkismála og landhelgisgæzlu: Vegna þess ástands, er nú hefur
skapazt. getur Danmörk ekki rækt umboð til meðferðar utanríkismála Islands sam-
kvæmt 7. gr. dansk-íslenzkra sambandslaga né landhelgisgæzlu samkvæmt 8. gr.
téðra laga, og lýsir Alþingi þess vegna yfir því, að Ísland tekur að svo stöddu
meðferð mála þessara að öllu leyti í sínar hendur."

Á grundvelli þessarar þingsályktunar voru gefin út bráðabirgðalög nr. 120,
8. júli 1940 um utanríkisþjónustuna erlendis og segir í forsendunum að bráðabirgða-
lögunum m. a. svo: "Þótt þannig liggi fyrir ótvíræður þingvilji um meðferð þessara
mála, telur ráðherrann nauðsynlegt að í löggjöf sé kveðið á um, á hvern hátt skuli
skipað um starfrækslu utanríkisþjónustunnar, en sérstaklega sé það aðkallandi um
meðferð slikra mála erlendis, m. a. til þess að tryggja réttargildi ýmissa gjörninga
sendimanna í þjónustu Íslands þar."

Eins og sjá má af heiti bráðabirgðalaga nn a og ofannefndum forsendum, fjölluðu
þau um utanrikisþjónustuna erlendis eingöngu. Þegar bráðabirgðalögin komu síðan
fyrir Alþingi, voru þau endurskoðuð og þeim breytt að því leyti til, að einnig
skyldi stofnað utanríkisráðuneyti, og kom það í stað áður nefndrar skrifstofu í
Stjórnarráðinu, sem annazt hafði afgreiðslu utanríkismálanna. Hin nýju lög voru
nr. 31 27. júní 1941, um utanríkisráðuneyti Íslands og fulltrúa þess erlendis. Þessi
lög hafa verið óbreytt frá upphafi. Þegar þau voru undirbúin fór ráðuneyti íslands
með konungsvald og lögin miðuðust að miklu leyti, sem eðlilegt var, við ófriðar-
ástand það sem þá ríkti. Miklar breytingar hafa síðan orðið á stöðu Íslands, stofnun
lýðveldisins, lok heimstyrjaldarinnar, stofnun Sameinuðu þjóðanna og mjög aukin
þátttaka íslands í margvíslegri alþjóðastarfsemi. Það er því eðlilegt, að lögin um
utanríkisráðuneytið og fyrirsvar Íslands erlendis þurfi endurskoðunar við, svo sem
einnig er vikið að í greinargerð þeirri, sem fylgdi þingsályktunartillögunni um
endurskoðun laganna um utanríkisráðuneytið (Alþt. 1967, A. 148). Töluverð reynsla
hefur einnig fengizt á þeim árum, sem liðin eru frá því að lögin voru samþykkt og
því að sjálfsögðu rétt að byggja á henni við endurskoðun málsins i heild.

Nefndin hefur haldið allmarga fundi og orðið ásátt um uppkast það að frumvarpi
til laga um utanríkisþjónustu íslands, sem hér liggur fyrir. Skoðanir nefndarmanna
hafa verið skiptar um einstök atriði og áskilja þeir sér rétt til að hafa óbundnar
hendur um breytingartillögur.

Um einstakar greinar frumvarpsins skal eftirfarandi tekið fram:

Um 1. gr.
Utanríkisþjónustan sér um stjórnmálasamband hins íslenzka ríkis við önnur

ríki, samningagerðir. þátttöku í alþjóðastofnunum eða ráðstefnum, o. þ. u. 1. og
gætir yfirleitt hagsmuna íslenzka ríkisins og íslenzkra ríkisborgara hvar sem. er
utan íslands. Hér er vikið að þessu aðalhlutverki utanríkisþjónustunnar, en til
áherzlu er sérstaklega tekið fram, að utanríkisþjónustunni beri að helga sig gæzlu
hagsmuna þjóðarinnar á sviði stjórnmála og öryggismála, utanríkisviðskipta og
menningarmála. Nefndin leggur á það alveg sérstaka áherzlu, að utanríkisþjónustan
á ekki hvað sízt a~ einbeita sér að utanríkisverzluninní, fylgjast með öllu sem henni
við kemur, og einkum og sér í lagi greiða fyrir sölu allra íslenzkra afurða með leit
að nýjum mörkuðum fyrir afurðirnar og yfirleitt greiða fyrir aukinni sölu þeirra
svo sem frekast er mögulegt.

Um 2. gr.
Hér er getið um höfuðþætti utanríkisþjónustunnar. Hún er í eðli sínu tvíþætt,

skiptist í starfsemina heima fyrir annars vegar, þ. e. ráðuneytið, og starfsemina
erlendis hins vegar. Sú starfsemi skiptist aftur í þrennt, sendiráðin, fastanefndir hjá
alþjóðastofnunum og ræðismannsskrifstofur. Að vísu getur verið um það að ræða
að hafa þessa skiptingu starfseminnar erlendis ítarlegri, en samkvæmt reynslu
undanfarinna ára er þess vart þörf að ákveða slíkt með lögum. Hér mundi einkum
vera um það að ræða að senda til útlanda sendinefndir til þess að starfa að sérstök-
um verkefnum.

Um 3. gr.
Hér er því fyrst slegið föstu að yfirstjórn utanríkismálanna sé hjá utanríkis-

ráðuneytinu, þ. e. hjá utanríkisráðherra. Þetta var ekki tekið fram í lögunum frá
1941, en sjálfsagt þykir, að það sé skýrt tekið fram í lögunum, að svo sé.

Ákvæði 2. mgr. um að ráðuneytisstjóri sjái um daglegan rekstur ráðuneytisins
ásamt öðrum starfsmönnum og að nánari fyrirmæli um verk skiptingu og starfsemi
ráðuneytisins skuli sett í reglugerð eru tekin efnislega óbreytt eftir 1. gr. 2. mgr.
laganna frá 1941.

Um 4. gr.
Í u,pphafi 2. gr. laganna frá 1941er svo fyrir mælt, að ríkisstjórnin ákveði með

tilskipun, á hvaða stöðum vera skuli sendiráð. Ísland hefur nú á seinni árum í
nokkrum tilvikum skipað fastanefndir eða fastafulltrúa hjá alþjóðastofnunum, og
þykir rétt að um ákvarðanir varðandi staðsetningu slíkra stofnana og ræðismanns-
skrifstofa, en um þær síðarnefndu voru samsvarandi ákvæði í 3. gr. laganna frá 1941
og um sendiráðin, skuli gilda sams konar reglur og um staðsetningu sendiráða. í
eldri lögunum segir, að ríkisstjórnin ákveði þessa staðsetningu sendiráða með til-
skipun, eins og að ofan er nefnt, en í frurnvarpinu er tekið fram, að staðsetning
þessara stofnana skuli ákveðin með forsetaúrskurði, og er hér því ekki um raun-
verulega efnisbreytingu að ræða að þessu leyti til, heldur aðeins ákveðið að láta
ákvæðið taka til fleiri stofnana utanríkisþjónustunnar. Hins vegar er það nýmæli í
síðustu málsgrein frumvarpsins, að um allar ákvarðanir varðandi staðsetningu um-
ræddra stofnana, þ. e. bæði um stofnun þeirra, hugsanlega tilfærslu og lokun, skuli
haft samráð við utanríkismálanefnd. Þar sem utanríkismálanefnd starfar einnig
milli þinga og ráðuneytinu ber ávallt að bera undir hana utanríkismál, sem fyrir
koma milli þinga, er ekki óeðlilegt, að slik mál sem þessi séu borin upp og rædd í
utanríkismálanefnd áður en endanleg ákvörðun er tekin um þau. Hafi stofnun sendi-
ráðs o. s. frv. verið samþykkt í utanríkismálanefnd, ætti þar með líka að vera betur
tryggt er ella, að nauðsynleg fjárveiting fáist samþykkt, þegar þar að kemur.

Um 5. gr.
Ísland hefur nú stjórnmálasamband við 37 ríki og fastanefndir hjá 5 alþjóða-

stofnunum. Hinir út sendu fulltrúar, sem gæta hagsmuna Íslands gagnvart þessum
erlendu ríkjum og alþjóðastofnunum eru hins vegar aðeins 10 samtals. Í sparnaðar-
skyni er óhjákvæmilegt að láta alla þessa fulltrúa starfa gagnvart fleiri en einu ríki
eða alþjóðastofnun, ef svo her undir, og því þykir sjálfsögð ráðstöfun að hafa í
lögum þá heimild, sem getið er í 5. gr. 1. mgr.

Ákvæði í 2. mgr. er sett vegna óska sem ýmis ríki hafa borið fram um að
diplomatiskír fulltrúar gegni jafnframt ræðismannsstörfum. Sum ríki hafa ákvæði í
lögum sínum um að ýmsir löggerningar vegna útlendra aðila geti fengið réttargildi,
ef þeir eru staðfestir af ræðismanni hlutaðeigandi ríkis. Af sömu ástæðum hafa
nokkur erlend ríki, sem hér hafa diplomatíska sendimenn einnig óskað eftir og
fengið þá viðurkennda jafnframt sem ræðismenn.

Um 6. gr.
Ákvæði þessarar greinar eru í samræmi við almennt viðurkenndar reglur þjóða-

réttarins um að forstöðumenn diplomatiskra stofnana skuli vera úr flokki einhvers
þeirra þriggja stiga, sem þar eru nefnd, sbr. einnig stiga eða flokkaskiptinguna
10. gr. frumvarpsins.

Um 7. gr.
Hún fjallar um hina venjulegu flokkunarskiptingu varðandi ræðismannsskrif-

stofur samkvæmt reglum þjóðaréttarins. Er hér efnislega um sams konar ákvæði að
ræða og eru í 3. gr. laganna frá 1941.

Í 4. mgr. er það nýmæli að veita megi ræðismönnum nafnbót hærra stigs og
er það í samræmi við venju sem skapazt hefur hjá nágrannalöndunum og víðar.
Hafi t. d. ólaunaður ræðismaður gegnt starfi sínu vel og samvizkusamlega í fjölda
mörg ár kann að þykja tilhlýðilegt að sæma hann aðalræðismannstitli í heiðurs- og
viðurkenningarskyni, en skrifstofan sem hann veitir forstöðu er eftir sem áður
ræðismannsskrifstofa.

Um 8. gr.
Ákvæði hennar fjalla um það, að allir forustumenn utanríkisþjónustunnar fái

forsetaskipun fyrir starfi sínu, en aðrir starfsmenn skulu skipaðir af utanríkisráð-
herra. Er þetta í samræmi við gildandi venju, en það skal þó viðurkennt, að reglur
hér að lútandi hafa verið og eru nokkuð á reiki.

Um H. gr.
Það er grundvallarregla í ntanrlkisþjónustum allra ríkja að flytja menn að

heiman til útlanda, heim aftur og á milli staða erlendis. Fylgir slíku að vísu nokkur
kostnaður, en flestir munu sammála um að þessum flutningum fylgi það miklir
kostir, að ekki beri að setja kostnaðinn fyrir sig. Ætti að vera óþarft að rekja það
mál nánar hér. Þessum sjónarmiðum er fylgt í 9. gr. frumvarpsins. Þótti rétt að
orða hana svo að forseti flytji þá menn, sem forsetaskipun hafa fengið, og er þar
nánast um formsatriði að ræða, en aðrir starfsmenn eru skyldugir að taka flutningi
samkvæmt ákvörðun utanríkisráðherra. Ákvæðið um að þá sé um jafnháan launa-
flokk að ræða byggist á þeirri meginreglu, sem felst í 20. gr. stjórnarskrárinnar,
en þar segir, að forseti geti flutt embættismenn ill' einu embætti í annað, enda missi
þeir einskis af embættistekjum sínum.

Um 10. gr.
Hún fjallar um skiptingu starfsmanna utanríkisþjónustunnar í flokka heima og

erlendis. Þessi flokkaskipting er hefðbundin að vissu leyti gagnvart erlendum ríkjum

samkvæmt reglum þjöðaréttarins að því er forstöðumenn snertir. Voru þær reglur
ákveðnar á Wienarfundinum. 1815 með smábreytingu sem gerð var á ráðstefnu í
Aachen 1818. I fyrri heimsstyrjöldinni byrjuðu sum stórveldin að skiptast á
ambassadorum við minni ríki, eins og t. d. Belgíu, í viðurkenningarskyni fyrir
hreystilega framgöngu í stríðinu, en annars var það föst regla, að eingöngu stórveldin
skiptust sín á milli á ambassadorum. t síðari heimsstyrjöldinni tók þetta ört að
breytast þannig, að fleiri og fleiri ríki, stór og smá, tóku að skiptast á ambassadorum,
þannig að nú er svo komið, að flest öll ríki heims skiptast á ambassadorum. Í
nokkrum tilvikum er þó enn um sendiherra (ministers) að ræða, og verður þvi
greiningin í ambassadora og sendiherra að standa í lögunum.

Gamla skiptingin var þannig (heitin á frönsku í svigum):
1. fl.: Ambassadorar (Ambassadeurs Extraordinaires et Plénipotentiaires).
2. fl.: Sendiherrar (Envoyés Extraordinaires et Mínístres Plénipotentiaires).
3. fl.: Sendifulltrúa l' (Chargé d'Affaires).

Ræðismenn skiptast í 3 flokka:
1. fl.: Aðalræðismenn (Consuls Generaux).
2. fl.: Ræðismenn (Consuls).
3. fl.: Vararæðismenn (Vice Consuls).

Á síðustu árum hafa margar þjóðir tekið upp gremmgu á ambassadorum að
því er inn á við veit, og er það að ýmsu leyti hagkvæmt, þar sem það gefur meiri
sveigjanleika í sambandi við skipun manna í störf og flutning milli starfa. Gagnvart
víðtökuríkí hefur sú skipting ekkert að segja. Þar eru allir ambassadorar viður-
kenndir jafnréttháir.

Nauðsynlegt er af stjórnsýsluástæðum að láta flokkagreininguna heima og
erlendis samsvara hvað öðru. Starfsmaður er fluttur að heiman eða heim, en það
þarf ekki að hafa, og á ekki að hafa, nein áhrif á þann flokk sem hlutaðeigandi er
i nema sérstakar ástæður komi til, t. d. að verið sé að hækka mann vegna aldurs
eða í viðurkenningarskyni.

Það er álitið fullnægjandi að skipa starfsmönnum utanríkisþjónustunnar í 5
flokka, og hefur verið reynt að samræma þau sjónarmið, sem rakin eru hér að
framan, þannig að tekið sé nægilegt tillit til þeirra með þeirri flokkagreiningu sem
ákveðin er i 10. gr. Hér er bætt við nýjum starfsmönnum, skrifstofustjórum, til
samræmis ákvæðum í lagafrumvarpi um Stjórnarráð Íslands, sem nú liggur fyrir
Alþingi.

Að öðru leyti skal til frekari skýringar fram tekið, að miðað við launaflokka-
kerfi það fyrir starfsmenn ríkisins, sem níl er í gildi, samsvarar flokkaskiptingin í
10. gr. frumvarpsins launaflokkunum eins og hér segir:

1. flokkur samsvarar 28. launaflokki.
2. 27.
3. 24.
4. 21.
5. 20.
Bókarar, ritarar og annað starfsfólk fellur undir launaflokkakerfið á sama hátt

og annað starfsfólk Stjórnarráðsins.

Um 11. gr.
Hér er gert ráð fyrir sérstökum fulltrúum, sem skipa má til starfa við sendi-

ráðin. Er slíkt í samræmi við almennar reglur þjóðaréttarins og það mikið notað Um
viða veröld að skipa slíka starfsmenn til að vinna að sérstökum verkefnum.

Eins og fram kemur hér að framan leggur nefndin mikla áherzlu á utanrikis-
verzlun Islands og að reynt verði af utanríkisþjónustunnar hálfu að greiða fyrir
henni eins mikið og frekast er unnt. Eru þvi í 11. grein sérstök ákvæði um skipun

viðskiptafulltrúa og þau verkefni, sem þeim er ætlað að vinna. Nefndin gerir ráð
fyrir, að þessir starfsmenn verði skipaðir í samráði við þá aðila, sem við útflutn-
ingsframleiðsluna fást og að þessir aðilar blá þá að vissu marki þátt í þeim kostnaði,
sem af þessari starfsemi leiðir. Þykir eftir atvikum eðlilegt, að ríkissjóður greiði
að jafnaði ekki yfir helming launa þessara starfsmanna. Með því fyrirkomulagi,
sem hér er lagt til, að verði lögfest, er miðað að því, að útflutningsaðilarnir sjálfir
fái meiri og betri aðstöðu til gæzlu hagsmuna sinna, því að í flestum tilvikum mundu
það verða þeirra eigin menn, sem skipaðir yrðu í þessar stöður, menn sem hafa
sérþekkingu til að bera og vita því betur, hvar skórinn kreppir og hvað gera þarf,
heldur en embættismenn utanríkisþjónustunnar almennt, sem ekki hafa til að bera
þá sérmenntun, þekkingu og reynslu, sem hér er einna helzt þörf á.

Um þá aðra sérfulltrúa, sem greinin fjallar um, virðist ekki þörf að skrifa
skýringar sérstaklega. Þess má þó geta, að utanríkisráðuneytið hefur alllengi
haft fiski fulltrúa við sendiráðið í London, og hefur verið að honum mikið gagn, ekki
sízt meðan landhelgisdeilan við Breta stóð yfir.

Um 12. gr.
Hér er einnig um nýmæli að ræða, þar sem gert er ráð fyrir því, að í utanríkis-

ráðuneytinu sé bókasafn um þjóðarétt og alþjóðamál. Að vísu hefur ráðuneytið undan-
farið gert sér far um að kaupa bækur, blöð og tímarit um þjóðarétt og alþjóðamál,
sem á þarf að halda, en með því að lögfesta ákvæði um slíkt ætti að skapast betri
aðstaða til að skipuleggja þessa starfsemi og koma henni í viðunandi horf. Hér er
um grundvallaratriði í starfsemi utanríkisþjónustunnar að ræða. Gert er ráð fyrir,
að þessi störf séu falin sérstökum skjalaverði. sem einnig mundi þá vinna önnur
þýðingarmikil störf fyrir ráðuneytið, svo sem ganga frá milliríkjasamningum, annast
skrásetningu þeirra og hafa umsjón með samningasafni ráðuneytisins og fleira þess
háttar. Utanríkisráðuneytið telur, að þess hafi lengi verið rík þörf að koma þessum
málefnum í skipulegt form og fela þau sérstökum starfsmanni.

Það skal einnig nefnt, að fræðimenn um þjóðarétt og alþjóðamál snúa sér iðu-
lega til utanríkisráðuneytisins og biðja um bækur og aðstoð í sambandi við fræði-
störf sin og önnur áhugamál, og hefur þá að sjálfsögðu verið reynt að veita þeim
úrlausn þrátt fyrir erfið skilyrði. Ef þetta ákvæði sem hér um ræðir yrði að lögum,
mundi verða að því mikill hagur fyrir starfsemi utanríkisráðuneytisins og margra
aðila aðra.

Um 13. gr.
Hér er það nýmæli, að heimilað verði að skipa sérstakan eftirlitsmann með

stofnunum utanríkisþjónustunnar. Þarf ekki að skýra það með mörgum orðum, hversu
þýðingarmikið það er, að haft sé gott eftirlit með þessari starfsemi ríkisvaldsins,
sem hér er um að ræða. Fram að þessu hefur ráðuneytisstjóri ásamt húsameistara
ríkisins farið í eftirlitsferðir til sendiráðanna við og við, en með heimildinni um
skipun sérstaks eftirlitsmanns mundi þessum málum óneitanlega komið í miklu
betra og öruggara form en verið hefur. Ekki er til þess ætlazt, að hér verði stofnað
nýtt embætti sérstaklega, heldur verði embættismanni í ráðuneytinu falið eftirlits-
starfið ásamt öðrum störfum hans þar og honum falið nð gegna eftirlitsstarfinu
tiltekinn tíma.

Um 14. gr.
Hún fjallar um launakjör starfsmanna utanríkisþjónustunnar. Þeir, sem heima

starfa, fá að sjálfsögðu laun eftir sömu reglum og aðrir Stjórnarráðsmenn. Þeir,
sem erlendis starfa skulu og fá þessi sömu laun en til viðbótar staðaruppbót eftir
því sem dýrtíð segir um á hverjum stað. Hér er um algera breytingu á þeim reglum.
sem fylgt hefur verið hingað til, að ræða. Launakjörin erlendis eru og hafa frá
upphafi verið ákveðin þannig, að gerð hefur verið tillaga um tiltekin mánaðarlaun í

mynt hlutaðeigandi lands, eftir því sem talið hefur verið hæfilegt í hverju einstöku
tilviki. Þessi aðferð er ekki heppileg, og telur nefndin, að rétt sé að breyta til um
aðferð. Mundu launin hér eftir geta komið réttlátara og betur út, ef fylgt er breyting-
um á dýrtið og lífskjörum, sem verða á hverjum stað eftir þVÍ sem framfærslu-
vísitala og fleiri atriði, sem hér koma til greina, gefa tilefni til.

Nefndin lítur svo á, að það geti verið mikilvægt fyrir starfsmenn, sem dvelja
langdvölum erlendis, að geta kostað börn sín til menntunar hér heima, en slíkt er
æði kostnaðarsamt. Flest ríki reyna að veita utanríkisstarfsmönnum sínum fjárhags-
lega aðstoð í þessum efnum, og telur nefndin sanngjarnt, að slíkt verði einnig gert
hér. Er því í greininni ákvæði um að starfsmenn utanrikisþjónustunnar skuli, þegar
svo stendur á, sem nú var getið, fá greiddan hluta af kostnaði við að senda börn sin
í skóla á íslandi.

Nefndin lítur svo á, að rétt sé að um staðaruppbætur sé haft samráð við utan-
ríkismálanefnd varðandi þær meginreglur, sem miða skuli við í þessu sambandi,
og er ákvæði í greininni hér að lútandi.

Um 15. gr.
Greinin þarfnast ekki skýringa.
Í núgildandi lögum er sendimönnum óheimilt að taka laun eða þóknun fyrir

aukastörf.
Um 16. gr.

Hún er tekin óbreytt að efni til upp í núgildandi lögum og þarfnast ekki
skýringa.

Um 17. gr.
Hér er það nýmæli, að útsendum starfsmönnum skuli veitt heimild til að gefa

saman hjón eftir sömu reglum og gilda um borgaralegar vígslur hér á landi. Í lögum
nr. 39 27. júní 1921, 103. gr., er gert ráð fyrir, að hjónavígslur geti farið fram fyrir
löglegum fulltrúa landsins í öðru ríki, og skal þá um það atriði skipað fyrir með
konunglegri tilskipun, þ. e. forsetaúrskurði, eins og það nú er nefnt. Lagaheimild
er því raunverulega fyrir hendi til þess að framkvæmdar verði hjónavígslur af
embættismönnum utanríkisþjónustunnar. Ákvæðið í frumvarpinu Ítrekar því hina
eldri lagaheimild, en ástæðan fyrir því, að það er nú sett hér í frumvarpi, er sú, að á
undanförnum árum hefur íslenzkt fólk hvað eftir annað snúið sér til sendiráðanna
með fyrirspurn um það, hvort hægt væri að fá það gefið saman þar. Þessu hefur
hingað til orðið að synja og hefur ýmsum þótt súrt í brotið. Rétt þykir að hér
verði fylgt sömu reglum um hjónavígsluna og gert er hjá sýslumönnum (borgar-
dómara) og bæjarfógetum.

Um 18. gr.
Hún þarfnast ekki skýringa.

Um 19. gr.
Hún þarfnast ekki skýringa, er tekin nálega óbreytt úr núgildandi lögum, 9. gr.

Utanríkisráðherra kemur í stað ríkisstjórnarinnar.

Um 20. gr.
Hún er nálega óbreytt eins og er í núgildandi lögum, 10. gr. Utanríkisráðherra

kemur þar í stað ríkisstjórnarinnar.

Um 21. gr.
Hún þarfnast ekki skýringa.

